XXI ғасыр – цифрлық технологиялар дәуірі. Қазіргі балалар жаңа құралдармен ерте 
жастан танысып, гаджеттерді қолдануға дағдыланады, ақпаратты жылдам 
қабылдайды. Сондықтан мектепке дейінгі кезеңде бағдарламалаудың бастапқы негіздерін үйрету – заманауи білім берудің өзекті бағыты болып отыр. 
Бағдарламалау тек техникалық білім берумен шектелмейді, ол балалардың 
логикалық ойлауын, шығармашылық қабілеттерін, талдау және жоспарлау 
дағдыларын дамытуға ықпал етеді. 
Бағдарламалауды мектепке дейінгі жаста тиімді үйретудің бірінші жолы – ойын технологияларын қолдану. Бұл жастағы балалардың негізгі әрекеті – ойын. 
Сондықтан алгоритмдік тапсырмалар ойынға айналғанда ғана бала 
қызығушылықпен қатысады. Мысалы, «Робот-тышқан» немесе «Bee-Bot» құрылғыларын пайдалану арқылы балалар батырмаларды басып, қарапайым 
қадамдық бағдарламалар құрады. 
«Роботқа ірімшік табуға көмектесейік» деген тапсырма олардың ойлауын белсендіреді әрі алгоритмдік ойлауды қалыптастырады. 
Екінші жол – көрнекілік пен практикалық әрекеттерді ұштастыру. Балаларға 
бағыт карталары, түрлі-түсті белгілер, алгоритмдік карточкалар ұсынылады. Олар әрекетті қолмен жасап көреді, содан соң робот немесе цифрлық платформада жүзеге асырады. Бұл тәсіл қателікті көруге, талдауға және түзетуге мүмкіндік береді. 
Мұндай тәжірибелік жұмыс балаларды қорытынды жасауға үйретіп, «қадам-
қадаммен ойлау» дағдысын дамытады. 
Үшінші жол – пәнаралық байланысты пайдалану. Бағдарламалау математика, 
логика, тіл дамыту, кеңістікті бағдарлау пәндерімен тығыз байланысты. Мысалы, Бағдарламалау элементтерін меңгеру барысында оларда өз әрекетін жоспарлау, болашақты болжау және шешім қабылдау дағдылары дамиды. Бұл тек зияткерлік 
қабілеттерге ғана емес, эмоционалды-ерік саласына да оң әсерін тигізеді. Бала қателескен жағдайда шыдамдылық танытып, нәтижеге жеткенде қуаныш сезімін бастан кешіреді. Осы арқылы өз еңбегінің нәтижесін бағалауға үйренеді. 
Сонымен бірге ата-ана мен тәрбиеші арасындағы ынтымақтастықтың да рөлі 
ерекше. Бағдарламалауды үйрету тек балабақшада ғана шектелмейді. Егер ата-аналар үй жағдайында да қарапайым ойындар арқылы алгоритмдік ойлауды дамытса, нәтиже әлдеқайда жоғары болады. Мысалы, «Ас үйге қалай баруға 
болады?» деген тұрмыстық тапсырмада бала жолды сипаттап айтып береді: 
«алдымен есікті ашамыз, содан кейін оңға бұрыламыз, сосын үстелге келеміз». 
Осындай қарапайым жаттығулар күнделікті өмірде тиімді қолданылады. 
Бұл әдіс-тәсілдерді ұзақ мерзімді қолданудың да өзіндік пайдасы бар. 
Бағдарламалаудың бастауыш негізін мектепке дейінгі кезеңде меңгерген бала 
кейінгі сыныптарда информатика пәнін оңай игереді. Сонымен қатар, ол 
математика, жаратылыстану, тіл пәндерінде табысты болуға бейімделеді. Себебі алгоритмдік ойлау – барлық ғылым саласына ортақ әмбебап дағды. 
Қорытындылай келе, бағдарламалауды үйретудің тиімді жолдары – ойынға 
негізделген, көрнекілік пен практикалық әрекетке сүйенген, пәнаралық байланысқа 
құрылған және топтық жұмысқа бағытталған әдістер. Мұндай тәсілдер балаларды XXI ғасырдың талаптарына бейімдеп, цифрлық әлемде табысты өмір сүруге 
дайындайды.
